
KUALA LUMPUR (8 OGOS 2021) - Suruhanjaya Hak Asasi Manusia Malaysia (SUHAKAM)
bimbang dengan insiden intimidasi dan tindakan terhadap pembela hak asasi manusia yang berada
di perhimpunan ‘Keluar dan #Lawan baru-baru ini termasuk aktivis belia, peguam, media dan juga
Pesuruhjaya SUHAKAM.

SUHAKAM mengulangi kedudukannya sebagai sebuah badan korporat yang ditubuhkan di bawah
Akta yang memberikannya kuasa iaitu Akta Suruhanjaya Hak Asasi Manusia Malaysia 1999, dan
sebagai Institusi Hak Asasi Manusia Kebangsaan berstatus ‘A”. Bagi menjalankan fungsinya,
SUHAKAM diberikan mandat di bawah akta penubuhannya untuk menjalankan kuasanya termasuk
melaksanakan aktiviti yang diperlukan termasuk memantau situasi hak asasi manusia dalam negara.
Dalam konteks ini, SUHAKAM telah berada di perhimpunan ‘Keluar dan #Lawan’ pada 31 Julai
2021 baru-baru ini, selari dengan fungsinya untuk memantau perhimpunan awam.

SUHAKAM menzahirkan rasa kecewa kerana Pesuruhjayanya telah dipanggil untuk disoal siasat
olen polis semata-mata atas sebab menjalankan tugas yang dimandatkan di bawah Akta
penubuhannya. Sejak penubuhannya, Pesuruhjaya atau Pegawai SUHAKAM tidak pernah
dipanggil untuk disoal siasat kerana memantau apa-apa perhimpunan. SUHAKAM percaya bahawa
tindakan polis menyiasat Pesuruhjaya SUHAKAM dan pembela hak asasi manusia lain termasuk
wakil Majlis Peguam Malaysia kerana memantau perhimpunan aman adalah tindakan yang
terkebelakang dan bercanggah dengan semangat Akta Perhimpunan Aman 2012 dan Perisytiharan
Pembela Hak Asasi Manusia PBB, yang telah diterima pakai secara bersama oleh negara anggota
PBB termasuk Malaysia.

Prinsip kebebasan bersuara adalah hak semua rakyat Malaysia selaras dengan beberapa piawaian
hak asasi manusia antarabangsa berkaitan kebebasan berhimpun, dan dilindungi di bawah Perkara
10 Perlembagaan Persekutuan dan juga Perkara 19 Perisytiharan Hak Asasi Manusia Sejagat. Pihak
berkuasa mempunyai kewajipan untuk menghormati dan membenarkan serta memudahkan
perhimpunan aman berjalan dengan selamat dan lancar.

SUHAKAM berbesar hati dengan komitmen berterusan oleh semua pembela hak asasi manusia di
negara ini atas semangat dan kesungguhan mereka ke arah mendukung prinsip hak asasi manusia
pada setiap masa, tanpa mengira cabaran yang dihadapi. SUHAKAM menekankan bahawa sesiapa
yang menyuarakan pandangan mereka mengenai hak asasi manusia tidak sepatutnya berasa takut
terhadap intimidasi dan tindakan balas. Untuk maju ke hadapan, suara yang menyeru agar hak
untuk dihormati, hidup secara saksama dan bermaruah perlu diberikan perhatian sewajarnya.

